
Kvøða til Sverra Dahl 

í Varðanum 1944 lýsir Petra Djurhuus, hvussu hugtikin hon og 
fleiri vóru av at síggja fornan bústað, »sum so óvæntandi hevði latið 
upp og sýnt, hvussu lív og virkan hevði farið fram fyri fleiri 
hundrað árum síðani«. 

Petra Djurhuus hevur her rakt eitt tað týdningarmesta í fornfrøði-
ligari gransking. Fornfrøðiliga keldutilfarið gevur møguleika fyri 
einum innliti í gerandislívið í farnum øldum, sum skrivað keldutilfar 
sjáldan er ført fyri at veita. Gjøgnum fornfrøðiliga gransking ber 
til at koma fortíðar menniskjuni nær í hennara dagliga umhvørvi, 
og vit tala tí heldur um siðsøgu enn um søgu, tá ið vit nevna tey 
viðurskifti í fortíðini, sum verða lýst fornfrøðiliga. 

Men fornfrøðin røkkur longri. Sum í øllum øðrum londum liggur 
stórur partur av tí tíðarskeiði, menniskjan hevur livað og virkað 
her á landi, í myrkri, bert við fáum, veikum glottum í. Fyrr enn 
uml. 1600 ber ikki til at siga, at søguliga tíðin í Føroyum byrjar. 
Tær øldir, ið írammanundan liggja, mugu í orðsins vanligu merking 
nevnast forsøguligar. Hetta merkir, at bert ein triðingur av lívs-
skeiðinum hjá okkara fólki her á landi kann verða lýst í søgu, sum 
er grundað á haldgott, skrivað keldutilfar. Men hetta markið fer 
fornfrøðin ótálmað um. Keldutilfar hennara er ikki bundið at skrivi-
kynstri ella skrivihugi einstaklinga. Tað liggur tøkt í moldini — 
leivdirnar frá gerandisdegi teirra farnu — sum kann birta Ijós í 
søguleysa myrkrið í teimum tveimum triðingunum av fólksins ævi 
og kann veita okkum innlit í viðurskifti, vit annars ikk: fáa kunn-
leika til, eisini í søguliga tíðarskeiðinum. 

Fyri 40 árum síðan varð sett á at draga fram fornfrøðiliga keldu-
tilfarið og fáa tað til brúks í granskingini av tilveru okkara her á 

landi. Maðurin, sum hetta gjørdi, sum stovnsetti fornfrøðilig vísindí 
her á landi, var Sverri Dahl. Fornfrøðiiigt virksemi hevur verið 
borið saman við at seta sundursorlaða mynd saman aftur. Smáu 
brotini verða eitt fyri og annað eftir fingin at hóska saman, partar 
av myndini kunna kanska hómast, men langt er eftir á mál, og 
ógvuliga ivasamt er, um tað ber til at finna øll brotini til ta full-
fíggjaðu myndina; men fatanin av heildini veksur fyri hvørt brotið, 
ið kann leggjast á rættan stao. Hesi 40 árini hevur Sverri Dahl fyrst 
byrjað at skapa myndina og síðan fingið eitt brotið fyri og annað 
eftir til vega, so vit í dag eru førir fyri at hóma heildir, at nýta 
fornfrøðiliga tilfarið í búsetingarsøguligari, byggisøguligari og aðrari 
siðsøguligari gransking. 

Einstaka menniskjan er bert eitt lítið fon í mannasøguni. Stríð og 
strev hennara verður brátt gloymt. Fá eru tey, sum verða standandi 
í søguni, tí tey hava útint nakað av týdningi. Tá Sverri Dahl nú 
fyllír 70 og skjótt fer at leggja frá sær eftir 40 ára virki innan 
føroyska siðsøgu, kundi verið nomið við mangt annað í virksemi 
hansara; men tað, sum fram um alt fer at verða standandi eftir 
hann, er slóðbrótaravirki hansara innan fornfrøðilig vísindi í 
Føroyum. 

Arne Thorsteinsson. 

